
Аннотация. Педагогик олий таълим муассасаларининг номатематик 

таълим йўналиши талабалари учун математика фани бир қатор 

муаммоларни келтириб чиқаради. Мақолада ушбу муаммолар ва уларни ҳал 

этиш масалаларига илмий ѐндошувлар ўрганилган. 

Математик таълим инсоният маданиятининг бир қисмидир. Ҳозирги 

замонда эркин, мустақил интеллектуал фаолият олиб бориш учун зарур 

билимларга эга бўлиш лозим. Математик билимлар абстракт тафаккурни 

шакллантириш ва такомиллаштириш базасининг ажралмас қисмидир. Бундан 

ташқари, математика бошқа фанларни ўзлаштиришга тайѐргарликни 

таъминловчи мустақил таълим имкониятларини ривожлантиришга ѐрдам 

берувчи омилдир.  

Жамиятнинг юқори малакали мутахассисларни тайѐрлашга қўядиган 

замонавий ижтимоий талаблари олий таълим муассасалари олдига ҳар 

томонлама ривожланган, янги фаолият шароитларига мослаша оладиган, 

касбий фаолиятни давом эттиришда юзага келадиган муаммоларга ўз 

вақтида ва тўғри ечим топа оладиган шахсни, яъни абстракт фикрлаш 

қобилиятига эга бўлган кадрларни тайѐрлаш вазифасини қўяди. 

Қатор тадқиқотлар таҳлили шуни кўрсатдики, педагогик олий таълим 

муассасаларининг номатематик таълим йўналиши талабалари учун 

математика фани бир қатор муаммоларни келтириб чиқаради ва натижада 

ўрганиш мотивациясини пасайтиради. Талабалар орасида  юзага келадиган 

қуйидаги асосий қийинчиликларни белгилаш мумкин: номатематик таълим 

йўналишларининг биринчи курсга қабул қилинган талабалари математика 

фанини ўрганишга ва  ўзлаштиришга етарлича кўникмага эга эмас; ҳисоб-

китобларнинг мураккаблиги ва кўп меҳнат талаб қилиши; ечим ва олинган 

жавобни талқин қилиш; кўпгина талабалар томонидан математикани 

ўрганиш бўлажак касбий фаолияти учун фойдасиз деб ҳисобланиши. 

Вужудга келган қийинчиликларнинг натижаси - талабалар томонидан дарс 

давомида ечиладиган кам сонли топшириқлар ва уларнинг ечимига 

уларнинг қизиқишининг пасайиши. 

Келтирилган қийнчиликлар номатематик таълим йўналишлари 

талабаларига математика ўқитишга янгича ѐндошувларни қидиришни 

назарда тутади. 

Сўнгги йилларда номатематик таълим йўналишлари талабалари учун 

математика курсини қуришда бир нечта ѐндашувлар пайдо бўлди. Қуйидаги  

учта асосий ѐндашувни белгилаш мумкин: 

- муҳандислик ва техник мутахассисликлар учун белгиланган 

математика бўйича дастурларни номатематик таълим йўналишлари 

талабалари учун  мослаштириш (асосан, ўқув жараѐнининг хусусиятларини 

ҳисобга олмасдан дарс ҳажмини қисқартириш); 

- дарс мазмунини илмий-оммабоп матнлар билан алмаштириш; 

- математиканинг бир нечта бўлимларини ягона методик тамойил 

асосида ва номатематик таълим йўналишлари талабаларига йўналтирилган 

ҳолда ўқитиш.  

Охирги  ѐндошув самаралироқ ва истиқболли, чунки айнан шу 

ѐндошувда математик бўлмаган таълим йўналишларида математика ўқитиш 

ҳусусиятларини ҳисобга олиш имкони кўпроқ.  

Тадқиқотчилар: Бордаченко С.И., Васекин C.B., Воронов М.В., 

Мещерякова Г.П., Дмитриева М.Н ва бошқалар таъкидлаганидек, санаб 

ўтилган муаммолар, асосан, материални норасмий идрок этиш, сабаб-

натижа муносабатларини таҳлил қилишда қийинчиликлар пайдо бўлишида 

ифодаланган номатематик талабаларнинг индивидуал - психологик 

хусусиятларига боғлиқ. 

